
MAMLAKATIMIZDA YASHIL IQTISODIYOTNI RIVOJLANTIRISHDA MEHNAT 

BOZORIGA TAʼSIR ETUVCHI OMILLAR 

 

ФАКТОРЫ, ВЛИЯЮЩИЕ НА РЫНОК ТРУДА В ПРОЦЕССЕ РАЗВИТИЯ ЗЕЛЁНОЙ 

ЭКОНОМИКИ В СТРАНЕ 

 

FACTORS INFLUENCING THE LABOR MARKET IN THE DEVELOPMENT OF THE 

GREEN ECONOMY IN OUR COUNTRY 

 

Sotvoldiyev Nurnuxammad Nematjonovich  

Fargʻona davlat texnika universiteti, mustaqil izlanuvchi 

 

Annotatsiya 

Ushbu ishda Oʻzbekistonda yashil iqtisodiyotni rivojlantirishning mehnat bozoriga taʼsir 

etuvchi asosiy omillari tahlil qilingan. Tadqiqotda qayta tiklanuvchi energiya, ekologik 

texnologiyalar, energiya samaradorligi va resurs tejamkor sohalarning ish oʻrinlari yaratish hamda 

mehnatga boʻlgan talabni oʻzgartirishdagi oʻrni yoritilgan. Shuningdek, yashil iqtisodiyotga oʻtish 

jarayonida yangi bandlik imkoniyatlari, raqamli transformatsiya va innovatsion yondashuvlarning 

ahamiyati koʻrib chiqilib, iqtisodiy va ijtimoiy barqarorlikni taʼminlash boʻyicha takliflar ishlab 

chiqilgan. 

Kalit soʻzlar: yashil iqtisodiyot, mehnat bozoriga taʼsir, yangi ish oʻrinlari, ekologik 

texnologiyalar, qayta tiklanuvchi energiya, energiyani tejash, raqamli transformatsiya, innovatsion 

yondashuv, bandlik, barqaror rivojlanish 

 

В работе проанализированы ключевые факторы, влияющие на рынок труда в процессе 

развития зелёной экономики в Узбекистане. Рассматривается влияние возобновляемой 

энергетики, экологических технологий, энергоэффективности и ресурсосбережения на 

создание рабочих мест, изменение требований к труду и необходимость обновления навыков. 

Также исследуются новые возможности занятости, цифровая трансформация и инновации, и 

предлагаются рекомендации по обеспечению экономической и социальной устойчивости. 

Ключевые слова: зеленая экономика, влияние на рынок труда, новые рабочие места, 

экологические технологии, возобновляемые источники энергии, энергосбережение, цифровая 

трансформация, инновационный подход, занятость, устойчивое развитие 

 

This study analyzes the key factors influencing the labor market in the development of the green 

economy in Uzbekistan. It highlights the impact of renewable energy, eco-technologies, energy 

efficiency, and resource-saving sectors on job creation, changing labor demands, and the need for 

new skills. The research also examines emerging employment opportunities, digital transformation, 

and innovation, and provides recommendations to ensure economic and social sustainability. 

Keywords: green economy, impact on the labor market, new jobs, environmental technologies, 

renewable energy sources, energy conservation, digital transformation, innovative approach, 

employment, sustainable development 

 

Soʻnggi yillarda global iqtisodiy barqarorlik va ekologik xavfsizlik masalalari dolzarb ahamiyat 

kasb etmoqda. Yashil iqtisodiyot konsepsiyasi resurslardan samarali foydalanish, atrof-muhitni 

muhofaza qilish va past uglerodli texnologiyalarni joriy etishni nazarda tutadi. Uning rivojlanishi esa 

mehnat bozorida sezilarli oʻzgarishlarni keltirib chiqarib, yangi ish oʻrinlarini yaratish, malakalarni 

yangilash va ishchi kuchiga boʻlgan talabni qayta shakllantirishni taqozo etadi. 

Oʻzbekiston sharoitida yashil iqtisodiyotning jadal rivojlanishi energetika, sanoat, qishloq 

xoʻjaligi va xizmat koʻrsatish sohalarida yangi bandlik imkoniyatlarini kengaytirmoqda. Shu bilan 

birga, mehnat bozoridagi malaka va koʻnikmalarni yashil iqtisodiyot talablari bilan uygʻunlashtirish, 

innovatsion va raqamli texnologiyalarni joriy etish hamda ekologik mehnat standartlarini ishlab 

chiqish dolzarb ahamiyat kasb etmoqda. 

Oʻzbekistonning yashil iqtisodiyotga oʻtishi mamlakat mehnat bozoriga sezilarli taʼsir 

koʻrsatib, yangi imkoniyatlar va muammolarni yuzaga keltirmoqda. Xalqaro Mehnat Tashkiloti 

(XMT) maʼlumotlariga koʻra, 2020-yilda iqtisodiyotda band boʻlgan 13,23 million kishidan atigi 5,7 

millioni rasmiy sektorda ishlagan, bu esa mamlakatda norasmiy bandlik darajasi yuqori ekanligini 

koʻrsatadi. Ekologik barqaror texnologiyalar va amaliyotlarni joriy etish yashil iqtisodiyotga 

yoʻnaltirilgan tarmoqlarda yangi ish oʻrinlarini yaratishga olib kelishi mumkin. Biroq bu ishchi 

kuchining muhim qismini qayta tayyorlashni ham talab qiladi.  

Jahon banki maʼlumotlariga koʻra, Oʻzbekiston iqtisodiyoti iqlim oʻzgarishiga moslashmasa, 

2050-yilga borib, 10,0 foizga qisqarishi mumkin, bu esa bandlik va uy xoʻjaliklari daromadlarining 

sezilarli darajada pasayishiga olib keladi. Yashil iqtisodiyotga muvaffaqiyatli oʻtish tegishli 

tarmoqlarga investitsiyalarni koʻpaytirishni talab qiladi. Iqtisodiy Hamkorlik va Taraqqiyot 

Tashkiloti (IHTT) mutaxassislari taʼkidlaganidek, Oʻzbekistonning yashil oʻtish koʻlami mavjud 

investitsion boʻshliqni yopish uchun xususiy moliyani sezilarli darajada oshirishni talab qiladi. 

Shu nuqtai nazardan, Oʻzbekiston hukumati tomonidan xalqaro tashkilotlar koʻmagida “yashil” 

iqtisodiyotni rivojlantirish va barqaror tarmoqlarda yangi ish oʻrinlari yaratishga qaratilgan strategik 

hujjatlar va dasturlar ishlab chiqildi. Bu tashabbuslar energiya samaradorligini oshirish va qayta 

tiklanadigan energiya manbalarini rivojlantirishga qaratilgan energetika sohasidagi islohotlarni oʻz 

ichiga oladi, bu esa oʻz navbatida, yangi ish oʻrinlarini yaratish va qazib olinadigan yoqilgʻiga 

qaramlikni kamaytirishga xizmat qiladi. 

Oʻzbekiston Respublikasi Prezidenti Sh.M. Mirziyoyev “yashil” iqtisodiyotga oʻtish va u bilan 

bogʻliq bandlik sohasidagi oʻzgarishlar muhimligini bir necha bor taʼkidlagan. Xususan, 2025-yilda 

Abu-Dabidagi Barqaror rivojlanish haftaligi sammitida Oʻzbekiston Respublikasi Prezidenti 

Oʻzbekistonning strategik maqsadi resurslarni tejovchi, “yashil” rivojlanish modeliga oʻtish orqali 

ekologik barqarorlikni va iqtisodiy oʻsishni taʼminlash ekanini taʼkidladi. Prezident kelgusi besh yilda 

investitsiya loyihalarida “yashil” tarkibiy qismlar 50,0 foizga yetkazilishi, bu yangi ish oʻrinlari 

tashkil etilishini, iqtisodiyotning yangi tarmoqlarida ishlash uchun malakali kadrlar tayyorlashni 

taqozo etishini alohida taʼkidladi. 

Oʻzbekistonning “yashil” iqtisodiyotga oʻtishi nafaqat ekologiya va iqtisodiy sohalarda, balki 

mehnat bozori va kadrlar tayyorlash tizimida ham katta oʻzgarishlarni nazarda tutadi. Oʻzbekiston 

Respublikasi Prezidentining 2022-yil 2-dekabrdagi 436-sonli “Oʻzbekiston Respublikasini 2030-

yilga qadar “yashil” iqtisodiyotga oʻtkazishga qaratilgan islohotlar samaradorligini oshirish chora-

tadbirlari toʻgʻrisida”gi Qarori qayta tiklanuvchi energiya manbalaridan foydalanish, energiya 

samaradorligini oshirish, resurslarni tejash va iqlim oʻzgarishiga moslashish bilan bogʻliq yangi 

tarmoqlar va yoʻnalishlarni rivojlantirishning fundamental asoslarini belgilab berdi. Hujjatda 

bandlikka bevosita yoki bilvosita taʼsir koʻrsatadigan strategik maqsadlar aniq belgilangan. 

Xorijiy tadqiqotchilar orasida keng tarqalgan ishchilarning kasbiy vazifalariga yoʻnaltirilgan 

yondashuvga (vazifaga asoslangan yondashuv) murojaat qilish taklif etiladi. Birinchi marta 

konseptual darajada ishlab chiqarish jarayonining ekologik tozaligini professional vazifalar orqali 

oʻlchash gʻoyasi Xalqaro Mehnat Tashkiloti tomonidan 2013-yilda taklif qilingan [2]. Asosiy chora-

tadbirlardan biri yashil sertifikatlash tizimini rivojlantirish hamda issiqxona gazlari emissiyasini 

davlat tomonidan tartibga solish uchun infratuzilma yaratishdir. Bu, xususan, ekologik sertifikatlash, 

monitoring va hisobot berish sohalarida yangi kasbiy kompetensiyalarni shakllantirishga xizmat 

qiladi. Shuningdek, zarur resurslar va kadrlar tayyorlash orqali aholining yashil iqtisodiyot 

loyihalaridagi ishtirokini kengaytirish, yangi yashil ish oʻrinlarini yaratish, kichik va oʻrta biznesni 

rivojlantirish hamda xotin-qizlar va yoshlarning ekologik tashabbuslardagi faolligini oshirish koʻzda 

tutiladi.  

Oʻzbekiston koʻplab davlatlar qatori nafaqat “yashil” texnologiyalarni joriy etish, balki 

ekologik barqaror bandlik tizimini shakllantirish vazifasini ham amalga oshirmoqda. Norasmiy 

bandlik keng tarqalgan sharoitda bu jarayon mehnat resurslarini qayta tayyorlashni talab etadi. 

Hukumat tomonidan qabul qilingan strategiyalar va meʼyoriy-huquqiy hujjatlar qayta tiklanuvchi 

energiya manbalarini rivojlantirish, energiya samaradorligini oshirish va resurs tejamkor 

texnologiyalarni joriy etishga yoʻnaltirilgan. Shu bilan birga, ushbu tashabbuslarning samarali amalga 

oshirilishi kadrlar salohiyatini oshirish hamda investitsiya bazasini kengaytirish zaruratini 

kuchaytirmoqda. 2020-yilda aholi jon boshiga yalpi ichki mahsulotning global koʻrsatkichi 4,1 foizga 

keskin pasayganidan soʻng, 2021-yilda 5,2 foizga oʻsdi. Shu bilan birga, aholi jon boshiga global real 

YaIMning oʻsishi 2022-yilda 2,2 foizga, 2023-yilda esa 1,4 foizga sekinlashgan, shundan soʻng u 

asta-sekin tiklana boshlab, 2024-yilda 1,6 foizga koʻtarildi. Aholi jon boshiga va har bir band 

boʻlganlarga nisbatan real YaIM ning oʻsish surʼati, mos ravishda, 2010-yildagi 4,1% va 4,3% ni 

tashkil etgan boʻlsa, 2024-yildagi 4,1 va 3,9% ni tashkil etdi. Koʻrinib turibdiki, har bir band aholiga 

nisbatan real YaIM ning oʻsish surʼati 3,9% ni tashkil etgan. Norasmiy bandlikning umumiy 

bandlikdagi ulushi 2018-yildagi 40,5% dan 2024-yildagi 39% ga qadar pasaygani holda, ayollar 

oʻrtasida bu koʻrsatkich 47,5% dan 47,1% gacha, erkaklar orasida esa 37,8% dan 33,1% gacha 

pasaygan. Koʻrinib turibdiki, ayollar orasida norasmiy bandlik darajasi yuqoriligicha qolmoqda. 

Tarmoqlar boʻyicha qishloq xoʻjaligida 2018-yildagi 66,5% dan 2024-yildagi 60,8% ga qadar 

kamayib, qishloq xoʻjaligidan tashqari tarmoqlarda 30,0% dan 31,5% ga qadar oshgan. 

16-30 yoshlilar orasida 2018-yilda 15,1% dan 2024-yildagi 12,1% gacha pasaydi, 30 yoshdan 

kattalar orasida esa 6,8% dan 3,9% gacha pasaydi. 2030-yilgacha boʻlgan davrda Oʻzbekistonning 

iqtisodiy rivojlanishi ushbu konsepsiyaning xalqaro miqyosda qabul qilingan taʼriflari va 

xususiyatlariga muvofiq, barqaror iqtisodiy oʻsishni taʼminlaydi. 2030-yilgacha boʻlgan davrda 

Oʻzbekistonni iqtisodiy rivojlantirish boʻyicha maqsadlarida milliy iqtisodiyotning 

raqobatbardoshligini oshirish asosida yalpi ichki mahsulotning 2030-yilga qadar kamida 2 baravar 

koʻpayishi koʻzda tutilmoqda. 

Shunday qilib, yoshlar ishsizlik darajasi (16 yoshdan 24 yoshgacha boʻlgan ishsiz yoshlar shu 

yoshdagi iqtisodiy faol aholiga nisbatan ulushi) 24,1 foizni tashkil etdi. Mehnatga layoqatli yoshdagi 

ayollarning iqtisodiy faollik darajasi 66,6 foizni, erkaklar orasida esa 80,5 foizni tashkil qildi. 2030-

yilga borib Oʻzbekistonning oʻrtacha darajadan yuqori daromadli davlatlar qatoriga kirishida 

ishbilarmonlik muhitini yaxshilash va mehnat unumdorligini oshirish asosida yuqori qoʻshilgan 

qiymatli ish oʻrinlarini yaratish muhim oʻrin tutadi. Ushbu maqsadga erishish uchun hukumat ishlab 

chiqarishni kengaytirish, texnik modernizatsiya, infratuzilmani rivojlantirish hamda innovatsiyalarni 

qoʻllab-quvvatlashga yoʻnaltirilgan faol investitsiya siyosatini amalga oshirmoqda. Shuningdek, 

tashqi va ichki investitsiyalar salohiyatini kengaytirish orqali tarkibiy iqtisodiy oʻzgarishlarni 

chuqurlashtirish koʻzda tutilgan. Barqaror rivojlanishning 8-maqsadi doirasida esa munosib ish 

oʻrinlarini yaratish va iqtisodiy oʻsishni taʼminlashga qaratilgan asosiy vazifalar belgilangan. 

- 2030-yilgacha yalpi ichki mahsulot hajmining aholi jon boshiga nisbatan hisoblaganda 2,6 

baravarga oʻsishini taʼminlash; 

- diversifikatsiya, texnik modernizatsiyalash va innovatsion faoliyatni rivojlantirish vositasida 

iqtisodiyotda samaradorlikning oʻsishiga erishish, bunda yuqori qoʻshilgan qiymat va mehnat talab 

sektorlarga alohida eʼtibor qaratish; 

- mehnat bozorida faol chora-tadbirlarni amalga oshirish, xususiy mulkni muhofaza qilish, 

kichik va yirik biznesni hamda xususiy, oilaviy tadbirkorlikni qoʻllab-quvvatlash va tezkor 

rivojlantirishdagi toʻsiqlarni bartaraf etish orqali aholini, ayniqsa, yoshlar, nogironlarni munosib ish 

bilan taʼminlash va samarali bandlikni kengaytirishga yoʻnaltirilgan qulay shart-sharoit yaratish; 

- 2030-yilning oxirigacha boʻlgan butun muddat davomida isteʼmol qilish va ishlab chiqarish 

tizimlarida resurslardan foydalanishning global samaradorligini asta-sekin oshirib borish hamda 

isteʼmol va ishlab chiqarishning oqilona modellaridan foydalanishga oʻtish boʻyicha oʻn yillik 

harakatlar strategiyasida koʻzda tutilganidek, iqtisodiy oʻsish atrof-muhit holatining yomonlashuvi 

bilan birga kechmasligiga intilish; 

- 2030-yilgacha barcha xotin-qizlar va erkaklarning, shu jumladan, yoshlar va nogironlarning 

barqaror va samarali bandligini hamda munosib ish bilan, jumladan, band aholi sonini 1,4 baravarga, 

mehnat unumdorligini 3,1 baravarga oshirish hisobidan, shuningdek, teng qiymatli mehnat uchun 

teng ish haqi toʻlanishini taʼminlash; 

- 2030-yilgacha ishlamayotgan, oʻqimayotgan va kasbiy malakalarni egallamayotgan 

yoshlarning ulushini ikki baravarga qisqartirish; 

- bolalar mehnati hamda majburiy mehnatning eng yomon shakllariga yoʻl qoʻymaslikni 

nazorat va monitoring qilishni kuchaytirish; 

- xodimlarning mehnat huquqlarini himoya qilish va ular uchun xavfsiz mehnat sharoitlarini 

taʼminlash; 

- 2030-yilgacha yangi ish oʻrinlarini yaratish hamda mahalliy mahsulotga boʻlgan talabni 

kuchaytirishga koʻmaklashuvchi turizmning barqaror rivojlanishini taʼminlash; 

- aholi va tadbirkorlik subyektlari tomonidan moliya muassasalarining bazaviy xizmatlari, 

xususan, bank, sugʻurta va toʻlov xizmatlaridan keng miqyosda foydalanish, shu jumladan, masofaviy 

foydalanishni ragʻbatlantirish va kengaytirish; 

- 2030-yilgacha yoshlar bandligini taʼminlash boʻyicha global strategiyani ishlab chiqish va 

amalga kiritish hamda Xalqaro Mehnat Tashkilotining ish oʻrinlari haqidagi Global paktini (2009- yil 

19- iyulda Xalqaro mehnat konferensiyasida qabul qilingan) amalga oshirish. 

Oʻqimayotgan va ishlamayotgan yoshlar (16 yoshdan 24 yoshgacha) ulushi 2010-yildagi 19,3% 

dan 2024-yildagi 23,8% gacha koʻpaygan. Bu jamiyat va iqtisodiyot uchun jiddiy xavf hisoblanadi 

hamda kasbiy taʼlim va qayta tayyorlash dasturlarini keng joriy etish, yoshlar uchun maxsus ish 

oʻrinlari yaratish, yosh tadbirkorlikni qoʻllab-quvvatlash, mehnat bozori va taʼlim oʻrtasida 

uygʻunlikni taʼminlash, ijtimoiy xizmatlar orqali qiyin ahvoldagi yoshlarga psixologik va huquqiy 

koʻmak berish, yoshlar faolligini oshirish kabi yoʻnalishlardagi tadbirlarni kuchaytirishni taqozo 

etadi. 2018-yilda Oʻzbekistonda jami shikastlanishlar 100 ming aholiga nisbatan 42,8 kishini tashkil 

etgan boʻlsa, 2024-yilda 9,4 kishigacha kamaygan. Shikastlanish darajasi ayollarga nisbatan 

erkaklarda yuqori boʻlib, kamayish tendensiyasiga ega boʻlgan va 51,2 kishidan 16,2 kishigacha 

kamaygan. Jumladan, oʻlimga olib keladigan shikastlanishlar ham erkaklar orasida yuqori boʻlib, har 

100 ming aholiga nisbatan 2010-yildagi 10,1 kishidan 2024-yildagi 5,5 kishiga qadar kamaygan. 

XMT konvensiyalariga muvofiq, kollektiv shartnomalar tuzilgan korxonalar ulushi 2010-

yildagi 90,1% dan 2024-yilda 99,9% ga yetdi. Bu mehnat bozorida xalqaro meʼyorlarga rioya 

etilayotganini, xodimlarning ijtimoiy himoyasi mustahkamlanayotganini hamda ijtimoiy sheriklik 

munosabatlari rivojlanayotganini koʻrsatadi. Shu bilan birga, global miqyosda raqamli tafovut 

saqlanib qolmoqda: taxminan 1-1,15 milliard kishi telefon xizmatlaridan foydalana olmaydi, 4 

milliarddan ortiq aholi esa Internetga ulanmagan, ularning asosiy qismi rivojlanayotgan davlatlarda 

yashaydi. Ushbu tafovutni qisqartirish axborot va bilimlarga teng kirishni taʼminlash, innovatsiyalar 

va tadbirkorlikni rivojlantirish uchun muhim ahamiyat kasb etadi. 

Qayta tiklanadigan energiya manbalaridan foydalanishga asoslangan “yashil” iqtisodiyotga 

oʻtish zarurati bandlik sohasida oʻzgarishlarni keltirib chiqarmoqda. “Yashil” ish oʻrinlari 

iqtisodiyotning ham anʼanaviy, ham yangi tarmoqlarida paydo boʻlmoqda. Ushbu ish oʻrinlari ham 

atrof-muhitni muhofaza qilishga, ham munosib mehnat sharoitlarini yaratishga qaratilgan (munosib 

ish haqi, qulay sanitariya-gigiyenik va psixofiziologik mehnat sharoitlari, shuningdek, ishchi kuchida 

ijtimoiy-psixologik iqlim, xavfsiz ishlab chiqarish texnologiyalaridan foydalanish va xizmatlar 

koʻrsatish, binolarning ichki qismida ekologik toza materiallardan foydalanish va boshqalar) [1]. 

«Yashil» oʻtish sharoitida iqtisodiy tizimni oʻzgartirish, umuman, Oʻzbekistonda va iqtisodiyotning 

alohida tarmoqlarida «yashil» ish oʻrinlarining soni va sifat koʻrsatkichlarini hisobga olish, baholash 

zarurligini nazarda tutadi. Oʻzbekiston Respublikasi Milliy statistika qoʻmitasi hozirda “yashil” ish 

oʻrinlari hisobini yuritmaydi hamda ushbu tushuncha rasmiy statistika metodologiyasiga 

kiritilmagan. Shu bilan birga, mamlakatda ish oʻrinlari asosan iqtisodiy faoliyat turlari boʻyicha 

yuqori samaradorlik mezonlari asosida baholanadi. Amaldagi metodologiyaga koʻra, yuqori 

texnologiyali ish oʻrinlarini tasniflashda ish haqi darajasi, mehnat unumdorligi va qoʻshilgan qiymat 

koʻrsatkichlari asosiy mezon sifatida qoʻllaniladi. Biroq ushbu yondashuv ish oʻrinlarining ekologik 

taʼsiri hamda xodimlarning sogʻligʻi va mehnat sharoitlarini hisobga olmaydi. 

Oʻzbekistondagi barcha ish joylari, tashkilot va korxonalar ishlab chiqarish muhiti va mehnat 

jarayoni turli omillarining xodimlar salomatligi va ish faoliyatiga taʼsirini aniqlash uchun ish 

sharoitlari asosida ish joylarini maxsus baholashdan oʻtkazishi kerak. Statistik maʼlumotlarning 

tahlili shuni koʻrsatdiki: 

— hozirgi vaqtda Oʻzbekiston Respublikasi Milliy statistika Qoʻmitasi iqtisodiy faoliyatning 

iqtisodiyot va jamiyatga taʼsirining individual jihatlarini «yashil» transformatsiya nuqtai nazaridan 

baholaydi (yuqori texnologiyali ish joylarini baholashning individual usullari mavjud, iqtisodiy 

faoliyatning ishchilar sogʻligʻi va samaradorligiga taʼsiri, iqtisodiy faoliyatning atrof-muhitga taʼsiri); 

– umuman, mamlakatdagi «yashil» ish oʻrinlari soni boʻyicha mualliflarning hisob-kitoblari 

taqdim etilmagan; 

- Oʻzbekistonda va butun dunyoda qoʻshimcha ravishda yaratilishi mumkin boʻlgan «yashil» 

ish oʻrinlari sonining prognozlari sezilarli darajada farq qiladi. Bu «yashil» ish oʻrinlari sonini 

baholashning kompleks metodologiyasidan foydalanishni talab qiladi, bu esa Oʻzbekistonda mehnat 

bozorining «yashil» tarkibiy qismining holatini tahlil qilish imkonini beradi.  

«Yashil» ish oʻrinlarining soni va sifat tarkibini baholash uchun aniq tanlash mezonlari talab 

qilinadi. Ularni qoʻllash «yashil» ish oʻrinlarini tanlashga kompleks yondashuvni taʼminlaydi. 

«Yashil» ish joylarining holatini baholash uchun ish joyining haqiqiy holati, uning atrof-muhitga (suv 

resurslari, atmosfera, yer resurslari va boshqalar) taʼsiri, xodimning sogʻligʻi va faoliyati, uning 

mehnat sohasidagi mavqeyi (ish haqi, bandlik kafolatlari, mehnat sharoitlari), korxona yoki 

hududning iqtisodiy tizimi (mehnat samaradorligi) haqida tasavvurga ega boʻlish uchun 

koʻrsatkichlar tizimidan foydalanish tavsiya etiladi. Baholash alohida ish joylariga nisbatan ham, 

umuman, tashkilotga nisbatan ham amalga oshirilishi mumkin. Koʻrsatkichlarning uchta blokidan 

foydalanish maqsadga muvofiqdir: «Atrof-muhitni muhofaza qilish», «Munosib mehnat», «Yuqori 

texnologiya». «Atrof-muhitni muhofaza qilish» unsurining koʻrsatkichlari nafaqat korxonalar 

xoʻjalik faoliyatining suv resurslari va atmosferaga taʼsirini aks ettiradi, balki tashkilotning tabiiy 

resurslarga qanchalik ehtiyotkorlik bilan munosabatda boʻlishi, uning faoliyati atrof-muhitni 

saqlashga qaratilganligi (suvni qayta ishlatish, chiqindilarni qayta ishlash va utilizatsiya qilish nuqtai 

nazaridan) haqida tasavvur beradi. «Munosib mehnat» tarkibiy qismining koʻrsatkichlari «yashil» ish 

joyida ishlaydigan shaxsning daromad darajasini, mehnat munosabatlarining barqarorligini («Mehnat 

shartnomasining amal qilish muddati» koʻrsatkichi boʻyicha), sanitariya-gigiyena, psixofiziologik va 

ijtimoiy omillarning xodimlar salomatligi va faoliyatiga taʼsirini tavsiflaydi. “Hub-tech” 

komponentining koʻrsatkichlari “yashil” ish joyining iqtisodiy nuqtai nazardan qanchalik samarali 

ekanligi haqida tasavvur beradi. Tashkilotdagi alohida ish joylarining holatini yuqoridagi 

koʻrsatkichlar boʻyicha tahlil qilish bizga «yashil» iqtisodiyot talablariga muvofiqligi nuqtai 

nazaridan bir qator ish oʻrinlari holatidagi «boʻgʻinlar» ni aniqlashga va kerak boʻlganda, vaziyatni 

ijobiy tomonga oʻzgartirish boʻyicha chora-tadbirlar majmuini ishlab chiqishga imkon beradi.  

